
TIBBIY XIZMAT KO‘RSATUVCHI 
KORXONALAR FAOLIYATI SAMARADORLIGINI 
BAHOLASHNING NAZARIY-USLUBIY ASOSLARI
Yo‘ldoshev Bekzod Alisherovich
“Front-ofis” rahbari 
Samarqand davlat tibbiyot universiteti 
Samarqand shahri, O‘zbekiston

Abstract. The paper systematises approaches to assessing the performance of healthcare providers, including the Don-
abedian model, the Balanced Scorecard, Data Envelopment Analysis (DEA), the Triple Aim concept, and value-based 
healthcare. Four types of efficiency — technical, allocative, cost, and socio-clinical — are distinguished, and an indicator 
system covering resource, process, financial-economic, and social-quality blocks is proposed. The need to apply an inte-
grated approach in the context of Uzbekistan is substantiated.

Keywords: healthcare providers; efficiency; assessment; DEA; Balanced Scorecard; composite indicator; resources.

Annotatsiya. Maqolada tibbiy xizmat ko‘rsatuvchi korxonalar faoliyati samaradorligining iqtisodiy mazmuni hamda uni 
baholashning xorijiy va milliy yondashuvlari tizimlashtirilgan. Donabedian modeli, muvozanatlashtirilgan ko‘rsatkichlar 
tizimi, ma’lumotlarni qamrab olish tahlili (DEA), “Uch maqsad” konsepsiyasi va qiymatga asoslangan sog‘liqni saqlash 
yondashuvi qiyosiy tahlil qilindi. Samaradorlikning to‘rt turi — texnik, taqsimot, xarajat va ijtimoiy-klinik samaradorlik 
ajratildi hamda resurslar, jarayon, moliyaviy-iqtisodiy va ijtimoiy-sifat bloklarini qamrab oluvchi ko‘rsatkichlar tizimi taklif 
etildi. O‘zbekiston sharoitida integral yondashuvdan foydalanish zarurligi asoslandi.

Kalit so‘zlar: tibbiy xizmat ko‘rsatuvchi korxonalar; samaradorlik; baholash; DEA; muvozanatlashtirilgan ko‘rsatkichlar 
tizimi; integral ko‘rsatkich; resurslar.

Аннотация. В статье систематизированы подходы к оценке эффективности деятельности организаций, 
оказывающих медицинские услуги: модель Донабедиана, сбалансированная система показателей, анализ 
среды функционирования (DEA), концепция «Тройной цели» и ценностно-ориентированное здравоохранение. 
Выделены четыре вида эффективности — техническая, аллокативная, затратная и социально-клиническая, а 
также предложена система показателей, охватывающая ресурсный, процессный, финансово-экономический 
и социально-качественный блоки. Обоснована необходимость применения интегрального подхода в условиях 
Узбекистана.

Ключевые слова: медицинские организации; эффективность; оценка; DEA; сбалансированная система 
показателей; интегральный показатель; ресурсы.

K I R I S H
So‘nggi yillarda O‘zbekistonda sog‘liqni saqlash tizimini isloh qilish davlat siyosatining ustuvor 

yo‘nalishlaridan biriga aylandi. O‘zbekiston Respublikasi Prezidentining 2018-yil 7-dekabrdagi PF-5590-son 
Farmoni bilan sohani tubdan takomillashtirishga qaratilgan kompleks chora-tadbirlar belgilandi [1]. Shuningdek, 
2022–2026-yillarga mo‘ljallangan Yangi O‘zbekiston taraqqiyot strategiyasida ham tibbiy xizmatlar sifati va 
qamrovini oshirish masalalari o‘z aksini topdi [2].

Mamlakat sog‘liqni saqlash tizimi asosan davlat mulkiga tayanadi, xususiy sektor ulushi esa nisbatan 
kichik. Sog‘liqni saqlash xarajatlarining qariyb yarmi xususiy manbalar, asosan aholining o‘z mablag‘lari 
hisobidan qoplanadi. Shu bilan birga, resurslarni taqsimlash samaradorligini oshirish islohotlarning alohida 
vazifalaridan biri sifatida qayd etilgan [3]. Bunday sharoitda har bir tibbiy xizmat ko‘rsatuvchi korxonaning 
mavjud resurslardan qanchalik oqilona foydalanayotganini aniq o‘lchash zarurati ortadi.

Xalqaro amaliyotda samaradorlik sog‘liqni saqlash tizimlari faoliyatini baholashning asosiy mezonlaridan 
biri sifatida e’tirof etilgan [4, 5]. Uni o‘lchash esa siyosat va boshqaruv qarorlarini asoslash vositasi sifatida 
qaraladi [6]. Biroq tibbiy xizmat ko‘rsatuvchi korxonalar o‘z faoliyatida ijtimoiy missiyani, ya’ni sifatli va 
hamyonbop tibbiy yordam ko‘rsatishni, iqtisodiy cheklovlar, jumladan moliyaviy barqarorlikni ta’minlash vazifasi 
bilan uyg‘unlashtirgani sababli, tijorat korxonalarida qo‘llaniladigan foyda yoki rentabellik ko‘rsatkichlari ularning 
samaradorligini to‘liq aks ettirmaydi.

Mavjud yondashuvlar ko‘pincha samaradorlikning faqat ayrim jihatlarini, jumladan sifat, xarajat yoki texnik 
samaradorlikni alohida baholaydi. Shu sababli hududiy darajada resurslar, xarajatlar va natijalarni yagona 
tizimda o‘zaro bog‘lovchi uslubiy asosni ishlab chiqish zarurati mavjud. 

Tadqiqotning maqsadi — tibbiy xizmat ko‘rsatuvchi korxonalar faoliyati samaradorligini baholashning 
nazariy-uslubiy asoslarini tizimlashtirish hamda O‘zbekiston sharoitiga moslashtirilgan ko‘rsatkichlar tizimini 
asoslashdan iborat.

Vazifalar: samaradorlik tushunchasi va uning turlarini aniqlash; baholash yondashuvlarini qiyosiy tahlil 
qilish; resurslar, xarajatlar va natijalarni qamrab oluvchi ko‘rsatkichlar tizimini shakllantirish.

Mavzuga oid adabiyotlar sharhi
Tibbiy xizmat ko‘rsatuvchi korxonalar faoliyati samaradorligini baholash masalasi xalqaro ilmiy 

adabiyotlarda turli nazariy va uslubiy yondashuvlar asosida o‘rganilgan. Tadqiqotda sog‘liqni saqlash 
samaradorligini baholashga oid asosiy xalqaro nashrlar [7–12], sharhli va uslubiy ishlar [13–15], shuningdek 
O‘zbekiston Respublikasining tegishli me’yoriy-huquqiy hujjatlari [1, 2] tizimlashtirildi. Ushbu manbalarda 
resurslar, jarayonlar, xarajatlar va natijalarni baholashga qaratilgan yondashuvlar asosiy tahlil yo‘nalishlari 
sifatida ko‘rib chiqiladi.

TA D Q I Q O T  M E T O D O L O G I YA S I
Tadqiqot nazariy-uslubiy xarakterga ega bo‘lib, ilmiy adabiyotlarning tizimlashtirilgan narrativ sharhiga 

asoslandi. Yondashuvlar resurslar, jarayonlar, natijalar va xarajatlarni o‘lchash imkoniyati, ko‘p kirish va 
chiqish ko‘rsatkichlarini bir vaqtda hisobga olish, zarur ma’lumotlarning mavjudligi hamda viloyat darajasidagi 
korxonalarni taqqoslashga yaroqliligi mezonlari bo‘yicha qiyoslandi. Ishda tahlil va sintez, abstraktlashtirish, 
qiyosiy tahlil, guruhlash hamda tizimli yondashuv usullaridan foydalanildi. Maqola matnini tayyorlash va 
tahrirlash jarayonida sun’iy intellekt vositalaridan 10 foizgacha foydalanildi. Tadqiqotda shaxsiy ma’lumotlardan 
foydalanilmadi.

TA H L I L  VA  N A T I J A L A R
Samaradorlikning mazmuni va turlari
Tahlil natijalari shuni ko‘rsatdiki, ilmiy adabiyotlarda samaradorlik tushunchasi bir xil mazmunda talqin 

etilmaydi. Texnik samaradorlik mavjud resurslardan foydalangan holda eng yuqori natijaga erishishni yoki 
belgilangan natijaga eng kam resurs sarfi bilan erishishni, taqsimot samaradorligi esa resurslarning aholi 
ehtiyojlariga mos ravishda taqsimlanishini anglatadi [13, 14]. Xarajat samaradorligi xizmat birligi tannarxi 
va moliyaviy natijalar bilan bog‘liq bo‘lsa, ijtimoiy-klinik samaradorlik sog‘liq natijalari va xizmat sifati orqali 
baholanadi [12, 4]. Samaradorlik turlari va ularga mos namunaviy ko‘rsatkichlar 1-jadvalda keltirilgan.

1-jadval. Tibbiy xizmat ko‘rsatuvchi korxonalar samaradorligining turlari
Samaradorlik turi Mazmuni Namunaviy ko‘rsatkichlar

Texnik Mavjud resurslar bilan maksimal 
xizmat hajmiga erishish

Bir shifokorga to‘g‘ri keluvchi qabullar soni; koyka 
aylanmasi; DEA bo‘yicha texnik samaradorlik balli

Taqsimot Resurslarning aholi ehtiyojiga va 
yordam darajalari o‘rtasida mos 

taqsimlanishi

Birlamchi bo‘g‘inga ajratilgan mablag‘ ulushi; 
hududlar bo‘yicha ta’minlanganlik farqi

Xarajat (iqtisodiy) Xizmat birligi tannarxi va moliyaviy 
natija

Bir xizmat tannarxi; rentabellik; daromadning 
xarajatga nisbati

Ijtimoiy-klinik Sog‘liq natijalari, sifat va bemor 
tajribasi

Kasalxona o‘limi; takroriy yotqizish ulushi; bemor 
qoniqish indeksi

Manba: muallif ishlanmasi.

Baholash yondashuvlarining qiyosiy tahlili
Qiyosiy tahlil natijasida hech bir yondashuv alohida holda barcha mezonlarga to‘liq javob bermasligi 

aniqlandi (2-jadval). Donabedian modeli ko‘rsatkichlarni tuzilma, jarayon va natija bo‘yicha guruhlash uchun 
qulay asos yaratadi [7]. Muvozanatlashtirilgan ko‘rsatkichlar tizimi baholash jarayonini tashkilot strategiyasi bilan 
bog‘laydi [8]. DEA esa ko‘p kirish va chiqish ko‘rsatkichlariga ega korxonalarning nisbiy texnik samaradorligini 
funksional shaklni oldindan belgilamasdan baholash imkonini beradi [9, 10]. Shu sababli mazkur yondashuv 
sog‘liqni saqlash sohasida, xususan shifoxonalar faoliyatini tahlil qilishda keng qo‘llaniladi [14, 15].

2-jadval. Baholash yondashuvlarining qiyosiy tavsifi
Yondashuv Kuchli tomoni Cheklovi O‘zbekiston sharoitida 

qo‘llanishi
Donabedian: tuzilma–

jarayon–natija [7]
Sifatni tizimli guruhlaydi Xarajatni bevosita hisobga 

olmaydi
Ko‘rsatkichlarni guruhlash 

asosi
Muvozanatlashtirilgan 
ko‘rsatkichlar tizimi [8]

Strategik boshqaruv bilan 
bog‘liq

Vaznlar subyektiv Tashkilot darajasida 
monitoring

DEA (CCR, BCC) [9, 10] Ko‘p kirish va chiqish; 
funksiya shakli talab 

etilmaydi

Ma’lumot sifati va 
o‘zgaruvchilar tanloviga 

sezgir

Viloyat korxonalarini nisbiy 
taqqoslash

«Uch maqsad» [11] Aholi salomatligi, tajriba 
va xarajatni birlashtiradi

Tashkilot darajasida 
operatsionalizatsiya qiyin

Siyosat darajasidagi mo‘ljal

Qiymatga asoslangan 
yondashuv [12]

Natijani xarajat bilan 
bog‘laydi

Natijalarni yig‘ish tizimi 
talab etadi

Uzoq muddatli yo‘nalish

Manba: muallif ishlanmasi.

Resurslar, xarajatlar va samaradorlik ko‘rsatkichlari tizimi
Tadqiqot natijasida samaradorlikni baholash uchun to‘rt blokdan iborat ko‘rsatkichlar tizimi taklif etildi 

(3-jadval). Asosiy ko‘rsatkichlar quyidagicha hisoblanadi: o‘rin aylanmasi = davolangan bemorlar soni / o‘rtacha 
yillik o‘rinlar soni; rentabellik (%) = (daromad − xarajat) / xarajat × 100; xizmat tannarxi = jami xarajat / xizmatlar 
hajmi.

3-jadval. Samaradorlikni baholash ko‘rsatkichlari tizimi
Blok Ko‘rsatkichlar

1. Resurs 10 ming aholiga shifokor va o‘rta tibbiyot xodimlari bilan ta’minlanganlik; koyka fondi; 
uskunalarning eskirish darajasi; moliyalashtirish hajmi

2. Jarayon (faoliyat hajmi) Ambulator qabullar soni; yotqizilgan bemorlar soni; koykaning o‘rtacha bandligi; 
davolanishning o‘rtacha muddati; koyka aylanmasi; uskunadan foydalanish koeffitsiyenti

3. Moliyaviy-iqtisodiy Daromad va xarajat; rentabellik; xizmat tannarxi; mehnat unumdorligi; fond qaytimi
4. Ijtimoiy-sifat Kasalxona o‘limi; takroriy yotqizish ulushi; bemor qoniqishi; kutish vaqti; asosli 

shikoyatlar ulushi
Manba: muallif ishlanmasi.

Xorijiy tajribani O‘zbekiston sharoitiga moslashtirish
Xorijiy yondashuvlarni O‘zbekiston amaliyotida qo‘llashda ularni mamlakat sog‘liqni saqlash tizimining 

o‘ziga xos xususiyatlariga moslashtirish zarur. Bunday xususiyatlarga ko‘p bosqichli — respublika, viloyat, 
tuman va shahar darajalarini qamrab oluvchi boshqaruv tuzilmasi, davlat va xususiy tibbiy tashkilotlarning 
birgalikda faoliyat yuritishi hamda moliyalashtirish tarkibida xususiy to‘lovlarning sezilarli ulushi kiradi [3].

Moslashtirishni to‘rt yo‘nalishda amalga oshirish taklif etiladi. Birinchidan, ko‘rsatkichlarni yagona ta’rif va 
hisoblash tartibiga keltirish lozim, chunki bu turli korxonalar ma’lumotlarini o‘zaro to‘g‘ri va xolis taqqoslash 
imkonini beradi. Ikkinchidan, ma’lumotlarni mavjud statistik va moliyaviy hisobotlardan olish maqsadga 
muvofiq, chunki bu baholash tizimini korxonalar uchun qo‘shimcha hisobot yuklamasini oshirmagan holda 
joriy etish imkonini beradi. Uchinchidan, davlat va xususiy korxonalar uchun asosiy ko‘rsatkichlar yagona 
bo‘lishi, moliyaviy blokda esa moliyalashtirish manbalaridagi farqlar hisobga olinishi zarur. To‘rtinchidan, tizimni 
bosqichma-bosqich joriy etish maqsadga muvofiq: dastlab tanlangan tuman va korxonalarda tajriba tariqasida, 
keyinchalik esa butun viloyat miqyosida.

Xalqaro tajriba shuni ko‘rsatadiki, samaradorlikni o‘lchash natijalari boshqaruv qarorlari bilan uzviy 
bog‘langanda yuqori amaliy ahamiyat kasb etadi [6]. Shu sababli taklif etilayotgan tizimdan nafaqat reytinglarni 
shakllantirish, balki resurslarni maqbul taqsimlash, rahbarlar faoliyatini monitoring qilish va rivojlanish 
dasturlarini asoslashda ham foydalanish maqsadga muvofiq. Baholash natijalarini kamchiliklarni izlash vositasi 
sifatida emas, balki takomillashtirish imkoniyatlarini aniqlash va tegishli yo‘nalishlarda ko‘mak ko‘rsatish vositasi 
sifatida qo‘llash korxonalarning ma’lumotlarni to‘liq va xolis taqdim etishdan manfaatdorligini oshirishi mumkin.

Shuningdek, ko‘rsatkichlarni tanlashda ularning tushunarliligi, hisoblash qulayligi va natijalarni xolis aks 
ettirish imkoniyati hisobga olinishi kerak. Bir ko‘rsatkichning yaxshilanishi boshqa ko‘rsatkichlar dinamikasiga 
ham ta’sir ko‘rsatishi mumkin. Masalan, davolanish muddatining qisqarishi ayrim holatlarda takroriy yotqizish 
ko‘rsatkichining o‘zgarishiga olib kelishi mumkin. Shu sababli ko‘rsatkichlarni o‘zaro bog‘liq va bir-birini nazorat 
qiluvchi tarzda kuzatish maqsadga muvofiq.

Ko‘rsatkichlarni tanlash va qo‘llash mezonlari
Ko‘rsatkichlar tizimining amaliy qiymati tanlangan ko‘rsatkichlarning sifatiga bog‘liq. Tahlil asosida tibbiy 

xizmat ko‘rsatuvchi korxonalar uchun ko‘rsatkichlarni tanlashning oltita mezoni ajratildi (4-jadval). Ushbu 
mezonlardan tizimga yangi ko‘rsatkichlarni kiritishda ham, mavjud ko‘rsatkichlarni qayta ko‘rib chiqishda ham 
foydalanish mumkin.

4-jadval. Ko‘rsatkichlarni tanlash mezonlari
Mezon Mazmuni Tekshirish savoli

Ahamiyatlilik Ko‘rsatkich samaradorlikning muhim jihatini 
aks ettiradi

Ko‘rsatkich boshqaruv qaroriga ta’sir 
qiladimi?

O‘lchanuvchanlik Ko‘rsatkich aniq formula bilan hisoblanadi Hisoblash tartibi bir xil tushuniladimi?
Ma’lumot mavjudligi Ma’lumot mavjud hisobotlardan olinadi Qo‘shimcha yig‘ish talab etiladimi?
Taqqoslanuvchanlik Korxonalar va davrlar bo‘yicha solishtirish 

mumkin
Hajm va murakkablik farqi hisobga 

olinganmi?
Ta’sir etish mumkinligi Korxona rahbariyati ko‘rsatkichga ta’sir eta 

oladi
Natija tashqi omillarga qanchalik bog‘liq?

Manipulyatsiyaga 
chidamlilik

Ko‘rsatkichni sun’iy yaxshilash qiyin Qaysi ko‘rsatkich uni o‘zaro nazorat qiladi?

Manba: muallif ishlanmasi.

Mezonlar bo‘yicha tahlil sifat ko‘rsatkichlarining ayrim o‘ziga xos jihatlarini ham ko‘rsatadi. Xususan, 
kasalxona o‘limi yoki asoratlar kabi ko‘rsatkichlar bemorlar tarkibi va kasallikning og‘irlik darajasiga bog‘liq 
bo‘lishi mumkin. Shu sababli ularni taqqoslashda xavfni hisobga oluvchi tuzatishlardan foydalanish yoki 
bemorlarni tegishli guruhlarga ajratgan holda tahlil qilish maqsadga muvofiq. Bemorlarning qoniqish darajasi 
kabi subyektiv ko‘rsatkichlar esa standartlashtirilgan so‘rovnomalar asosida muntazam ravishda o‘lchanishi 
lozim. Ko‘rsatkichlar sonining haddan tashqari ko‘payishi baholash tizimini murakkablashtirishi va undan 
foydalanishni qiyinlashtirishi mumkin. Shu sababli har bir blok doirasida 4–6 ta asosiy ko‘rsatkich bilan 
cheklanish tavsiya etiladi.

Olingan natijalar xalqaro tadqiqotlar xulosalari bilan uyg‘unlashadi: sog‘liqni saqlash samaradorligini 
baholashda yagona “ideal” ko‘rsatkich mavjud emas, shu sababli bir nechta yondashuvni o‘zaro uyg‘unlashtirish 
maqsadga muvofiq [6, 13]. Taklif etilayotgan tizimda Donabedian modeli mantiqidan ko‘rsatkichlarni 
guruhlashda, DEA usulidan korxonalarni nisbiy taqqoslashda, muvozanatlashtirilgan yondashuvdan esa 
natijalarni yagona integral ko‘rsatkichga birlashtirishda foydalanish nazarda tutiladi.

DEA natijalari ma’lumotlar sifati hamda tanlangan kirish va chiqish ko‘rsatkichlariga sezgir ekanini [14, 15], 
shuningdek, ushbu usul korxonalar o‘rtasidagi nisbiy farqlarni aniqlash imkonini bersa-da, mutlaq samaradorlik 
darajasini belgilamasligini hisobga olish zarur. Sifat ko‘rsatkichlari yetarlicha hisobga olinmasa, hajm va 
xarajatlarga yo‘naltirilgan baholash tizimida xizmat sifati bilan bog‘liq jihatlar to‘liq aks etmasligi mumkin. Sifat 
esa sog‘liqni saqlash tizimini rivojlantirish jarayonida alohida ahamiyatga ega [16]. Shu sababli ijtimoiy-sifat 
blokini baholash tizimining majburiy tarkibiy qismi sifatida saqlash maqsadga muvofiq.

Tadqiqotning mavjud cheklovi shundan iboratki, natijalar nazariy tahlilga asoslangan bo‘lib, hozircha 
empirik sinovdan o‘tkazilmagan. Keyingi bosqichda taklif etilgan tizimni Samarqand viloyatidagi tibbiy xizmat 
ko‘rsatuvchi korxonalarning amaldagi ma’lumotlari asosida sinovdan o‘tkazish rejalashtirilgan.

X U L O S A  VA  TA K L I F L A R
Samaradorlik ko‘p qirrali tushuncha bo‘lib, texnik, taqsimot, xarajat va ijtimoiy-klinik samaradorlik turlarini 

o‘z ichiga oladi. Shu sababli tibbiy xizmat ko‘rsatuvchi korxonalar faoliyatini baholashda faqat moliyaviy 
ko‘rsatkichlar bilan cheklanish maqsadga muvofiq emas.

Baholashning mavjud yondashuvlari bir-birini o‘zaro to‘ldiradi: Donabedian modeli ko‘rsatkichlarni 
guruhlash, DEA korxonalarni nisbiy taqqoslash, muvozanatlashtirilgan yondashuv esa strategik boshqaruv 
uchun samarali uslubiy asos bo‘lib xizmat qiladi.

Resurslar, jarayon, moliyaviy-iqtisodiy va ijtimoiy-sifat bloklarini qamrab oluvchi ko‘rsatkichlar tizimi 
O‘zbekiston sharoitida integral baholashni tashkil etish uchun uslubiy asos sifatida qo‘llanishi mumkin.

Taklif etilayotgan ko‘rsatkichlar tizimini dastlab tanlangan tibbiy xizmat ko‘rsatuvchi korxonalarda tajriba 
tariqasida sinovdan o‘tkazish va natijalar asosida bosqichma-bosqich kengaytirish tavsiya etiladi.

Baholash natijalaridan resurslarni maqbul taqsimlash, xizmat sifatini oshirish, boshqaruv qarorlarini 
asoslash hamda rivojlanish yo‘nalishlarini belgilashda foydalanish maqsadga muvofiq.

